
Inatsisartut aalajangiiffigisassaattut siunnersuut Naalakkersuisut peqquneqassasut 

inuusuttunut timersornikkut piginnaasaqarluartut eqqarsaatigalugit timersornermik 

ingerlatsinerup saniatigut ilinniakkamik ingerlatsisinnaanissaat eqqarsaatigalugu 

timersornermut højskolemik pilersitsinissaanermut periarfissanik misissueqqullugit 

 (Inatsisartunut ilaasortat, Siverth K. Heilmann aamma Steen Lynge, Atassut) 

 

 

Akissuteqaat 

(Ilinniartitaanermut, Kultureqarnermut, Ilisimatusarnermut Ilageeqarnermullu 

Naalakkersuisoq) 

 

 

Siullermeerinninneq 

 

Timersornermut højskolemik pilersitsisinnaanermut periarfissanik misissuinissamik 

Naalakkersuisut peqquneqarnissaannik Inatsisartut aalajangiissasut siunnersuuteqartut 

siunnersuuteqarput. 

 

Elite Sport Greenland-imi aamma Team Danmark-imi misilittakkat takutippaat timersortartut 

ilinniarneq qaffasissumillu timersorneq ataatsimoortissagaangamikkit 

tamatigoortuunerunissamik pisariaqartitsisartut. Tamanna tunngavigalugu inuusuttut 

ilinniagaannut ilinniarfik GUX Nuuk aamma Kalaallit Nunaanni Timersortartut Kattuffiat 

GUX Nuummi qaffasissumik timersornermut sammivimmik pilersitsinissamik, 

ingerlatsinissamik ineriartortitsinissamillu pisussaaffiliisumik pilersitsinissaq pillugu 

suleqatigiilerput. Qaffasissumik timersornermut sammivimmi ilinniartut siulliit  

ilinniagaqarnissamut periareersarlutik ilinniarnissartik augustimi 2015-imi aallartissinnaavaat. 

 

Qaffasissumik timersornermik sammivimmi pilersinneqaqqammersumi ilinniartinniakkat 

tassaapput ilinniartut timersuuminni qaffasissumik timersortartut imaluunniit 

pikkorissarnissamik periarfissaqarnermikkut siunissami qaffasissumik 

timersortartunngorsinnaasut. GUX-imi ilinniarnerup nalinginnaasup nalinginnaasumik ukiuni 

pingasuni ilinniarfiusartup akerlianik qaffasissumik timersornermut sammivimmi ilinniartut 

ukiut sisamat ilinniartassapput. Piffissaq ilinniarfissaq sivitsorneqartoq taanna ilinniartut 

ilaatigut ilinniartitsinermi peqataanermi soraarummeernermilu kiisalu unamminerni 

sungiusarnerni il.il. peqataanissamut tamatigoornerusumik ingerlatsisinnaassapput. 

Aammattaaq qaffasissumik timersornermut sammivimmi ilinniarnerup ilaa immikkut 

timersornernik imaqassaaq, tassunga ilanngullugu Kalaallit Nunaanni Timersortartut 

Kattuffiat suleqatigalugu skemamut inissitamik timersornermik ilinniartitsineq. 

 

Qaffasissumik timersornermut sammivik Ilinniartitaanermut, Kultureqarnermut, 

Ilisimatusarnermut Ilageeqarnermullu Naalakkersuisoqarfimmit (IKIIN) misiliutitut 

akuerineqarpoq aammalu aqutsisoqatigiinnit Kalaallit Nunaanni Timersortartut Kattuffiannit, 

Elite Sport Greenland-imit, GUX Nuummit IKIIN-imillu ilaasortaaffigineqartumit qanimut 

malinnaavigineqassalluni. 

 

Tamassuma saniatigut ilisimatitsissutigineqarsinnaavoq ilinniagaqarnersiutit pillugit inatsit 

aqqutigalugu qaffasissumik timersortartut timersullaqqissullu immikkut isiginiarneqartut. 

Taakku taamaalillutik timersortarnertik pissutigalugu ilinniarnermik 

tapiiffigineqarsinnaasumik naammassinnissinnaanngikkunik ilinniarnermut immikkut 



  

 

 2 

aaqqissukkamut ilinniarnersiutisisinnaapput. Aammattaaq ilinniagaqarneq pillugu 

malittarisassat sakkukinnerit taakkununnga atuupput. Aaqqissuussineq inuusuttut arlallit 

atortarnikuuaat, ilaatigut Norgemi sisorarnermik ilinniarnertuunngorniarfinni ilinniarnermi. 

 

Qaffasissumik timersortartut qaffasinnerpaamik timersornissamut periarfissarissaarnissaannik 

tassungalu peqatigitillugu ilinniakkatigut pikkorissarnissaannik siunnersuuteqartut oqarnerat 

Naalakkersuisut isumaqatigaat. GUX Nuummi qaffasissumik timersornermut sammivimmik 

pilersitsisoqarmat qulaanilu allaaserineqartutut ilinniagaqarnersiuteqarnermi 

sakkukinnerusunik malittarisassaqarmat Naalakkersuisut isumaqarput, siunnersuuteqartut 

siunnersuutaat annertuumik ullumikkut malinneqareersoq. 

 

Qulaaniittut tunngavigalugit Naalakkersuisut inassuteqaateqassapput timersornermut 

højskolemik pilersitsinissamik periarfissanik misissuinissamik Naalakkersuisut 

peqquneqarnissaannik aalajangiinissamut siunnersuutip maannakkut akuerineqannginnissaa 

Inatsisartut tapersissagaat, annertunerusumilli iliuuseqarnissamik aalajangiinnginnermi 

Nuummi GUX-imi suliniummi misilittakkat utaqqimaarneqassasut. 

 


